Avgerð frá Skatta- og avgjaldskærunevndini

Avgerð tikin: 05.09.2006

Mál nr.: 05-03-32-18 

- Meirvirðisgjaldslógin § 1, § 3 

- Landbúnaður - vinnuligt virksemi

Samandráttur:

Toll- og Skattstova Føroya hevði strikað kæraran úr mvg-skránni við teirri grund​geving, at virksemi hansara av seyðahaldi varð ikki mett at vera vinnuligt.

  Skatta- og avgjaldskærunevndin broytti hesa avgerð. Skatta- og avgjalds​kæru​nevndin broytti eisini avgerðina hjá Toll- og Skattstovu Føroya at javna fyri íløgu-mvg.

Avgerð

Málslýsing:

A er bóndi við festi, sum er 5 merkur og einum áseyðatali, sum er 70-90.

Toll- og Skattstova Føroya metti landbúnaðarvirksemið kærarans at vera ikki vinnuligt og gjørdi tí broytingar bæði skattliga og í mvg-num. Toll- og Skattstova Føroya vildi ikki góð​kenna skattligt hall av virkseminum í 2004 og hevur strikað virksemið frá meirvirðis​gjalds​skráseting frá 31. desember 2004.

Skattligi parturin varð kærdur til Kommunala Skattakærunevnd, meðan broytingarnar í meirvirðisgjaldsskrásetingini vóru kærdar til Skatta- og avgjaldskærunevndina.

Tann 31. mars 2006 tók Kommunala Skattakærunevndin avgerð um at geva A viðhald í, at virksemið átti at metast sum vinnuligt. Toll- og Skattstova Føroya hevur ikki kært av​gerð​ina hjá Kommunalu Skattakærunevndini til Skatta- og avgjaldskærunevndina.

Í skrivi til kæraran frá 19. juni 2006 sigur Toll- og Skattstova Føroya, at hon hevur avgjørt ikki at kæra avgerðina hjá Kommunalu Skattakærunevndini víðari, vísandi til fallið í skurð​inum, og at hann roynir at fáa skurðin upp til ætlaðu 130 seyðirnar. Kærarin fær sam​stundis fráboðan um, at skattskylduga inntøkan verður broytt samsvarandi avgerðini.

Viðgerðin av málinum í Skatta- og avgjaldskærunevndini hevur eftir áheitan frá kærara​num bíðað, til Kommunala Skattakærunevndin tók avgerð viðvíkjandi skattliga partinum.

Kærarin:

A vísir á, at hann ringdi til Toll- og Skattstovu Føroya og tosaði við eitt av starvsfólkunum,

har hann ráðførdi seg hesum viðvíkjandi.

Har fekk hann at vita, at hann gott kundi keypa vinnuakfar/lastbil til festið og kundi fáa fult

mvg aftur, umframt at hann kundi avskriva 30% árliga, tí hesin lastbilur bert verður nýttur vinnuliga.

Kærarin vísir á, at hann tí hevur gjørt eftir bestu sannføring og skilir ikki tað, sum Toll- og Skattstova Føroya kemur við í hesum skrivi. Hann vísir á, at hann hevur egnan persónbil til

privata nýtslu. Víst verður á, at festir eins og onnur vinnuvirki hava svingandi ár.

Í 2002 er sølan kr. 27.000

Í 2003 er sølan kr. 20.700

Í 2004 er sølan kr. 24.900

Miðalsølan fyri hesi ár er sostatt kr. 24.200. Hann mótmælir tí, at virksemið verður strikað sum mvg-skyldugt. Hann vísir á, at sølan hevur verið omanfyri kr. 20.000 hvørt ár.

Kærarin upplýsir, at festið er 5 merkur, skurðurin er uml. 55-60. Kærarin viðmerkir, at hag​in liggur í brattlendi, og tí arbeiðir hann støðugt við at fáa skurðin longur upp, eftir at skurð​urin fór niður fyri nøkrum árum síðani orsakað av mistum seyði í brattlendinum.

Í 2002 er avskrivað kr. 16.155 og í 2003 er avskrivað kr. 11.308.

Toll- og Skattstova Føroya hevur ongar viðmerkingar gjørt til roknskapin áður.

Lastbilurin verður bert nýttur til festið, og hann vísir á skrásetingarskjalið hjá privata  bilinum.

Kærarin vísir á, at tað sæst av innlatnum roknskapum, at sølan er innanfyri markið at vera mvg-skrásettur og harafturat sæst eisini, at áseyðatalið er hækkað, og at góð útlit tí eru fyri, at sølan veksur í hvørjum.

Toll- og Skattstova Føroya:

Toll- og Skattstova Føroya vísir á, at vinnuliga rikin virki hava fullan frádráttarrætt fyri mvg av øllum útreiðslum, herundir eisini av íløgugøgnum, t.d. bili v.m., sum hava bein​leiðis tilknýti til eina mvg-skylduga sølu, smb. § 16, stk. 1 í mvg-lógini.

Sambært uppgerð kærarans fyri 4. ársfjórðing 2004 hevur hann fingið útgoldið negativt mvg, kr. 46.940. Negativa upphæddin kemur av, at kærarin hevur gjørt eina íløgu í ein bil (pick-up lastbil) kr. 51.920, og hevur kærarin greitt frá, at bilurin verður nýttur vinnuliga burturav, tí hann hevur annan bil til privata nýtslu.

Toll- og Skattstova Føroya vísir á, at hon hevur gjøgnumgingið roknskapir kærarans fyri 2003 og 2004 og er komin til ta niðurstøðu, at virksemið við virkna frá 31. desember 2004 ikki er at meta sum vinnuligt virksemi. Avgerðin verður grundað á, at festið hevur ikki givið nóg góð úrslit hesi bæði árini soleiðis at skilja, at til ber at renta tær íløgur, ið gjørdar eru í festið.

Árliga mvg-skylduga bruttosølan hevur verið undir kr. 20.000 bæði árini.

2003 
2004

Mvg-skyldug søla 

16.560 
19.920

Mvg-skyldugt keyp (rakstur) 
-12.704 
-8.392

Mvg-skyldugt keyp (íløgur) 
0 
-207.680

Mvg-skyldugt úrslit 

3.856 
(-235.992)

Sambært § 1 í mvg-lógini skal avgjald rindast til landskassan av vinnuligari sølu, tvs. talan

skal vera um vinnuligt virksemi, har endamálið er, at virksemið gevur yvirskot, og sambært § 4, stk. 1 í somu lóg skal tann, sum hevur eina árliga sølu av vørum og tænastum, ið er minni enn kr. 20.000, ikki rinda avgjald.

Sambært § 16, stk. 1 í mvg-lógini skal við í inngangandi avgjaldið bert verða roknað av​gjald av innkeypi v.m., ið burturav viðvíkur sølu av vørum og avgjaldsskyldugum tænast​um. Tvs., at virkið bert hevur frádráttarrætt fyri keyps-mvg av rakstri og íløgum, sum skulu til fyri at tryggja eina mvg-skylduga inntøku.

Toll- og Skattstova Føroya metir seg hava staðfest, vísandi til omanfyri standandi, at talan er ikki um vinnuligt virksemi, og at tað heldur ikki eru útlit til, at raksturin kann forsvara út​reiðslurnar av teimum íløgum, ið gjørdar eru. Útlit sýnist heldur ikki at vera fyri, at virk​semið fer at geva avlop. Í 2003 og 2004 eru ávikavist 25 og 30 seyðir seldir, meðan ávikavist 22 og 27 seyðir eru nýttir til eginnýtslu.

Sambært § 16, stk. 2 í mvg-lógini og kunngerð nr. 35 frá 20. mars 2000 um lutfalsligan frá​dráttarrætt fyri meirvirðisgjald og um javnan av inngangandi avgjaldi av íløgugøgnum § 11 hevur virkið skyldu at javna fyri íløgugøgn, tá ein broyting hendir í frádráttarrættinum hjá virkinum.

Toll- og Skattstova Føroya er komin til ta niðurstøðu, at ein broyting er farin fram í frádráttarrættinum hjá virkinum, tí talan er ikki um vinnuligt virksemi, og íløgan verður harvið nýtt til virksemi, sum ikki er mvg-skyldugt, og skal tí javnast fyri frádrigið íløgu-mvg við 1/5 fyri hvørt roknskaparár av tí avgjaldsupphædd, sum er goldin í sambandi við keyp av viðkomandi rakstrargøgnum.

Til samanberingar verður víst á donsku “Momsvejledningen 2005” har tað undir J.4.1.3.1 m.a. stendur soleiðis:

“Ifølge bestemmelsen skal der reguleres, når anvendelsen af investeringsgoder efterføl​gende giver ret til et mindre fradrag end det, der er opnået ved anskaffelsen. Dette er til​fældet, hvis der f.eks. ved anskaffelsen er opnået fuld fradragsret for købsmomsen, og go​det senere også benyttes til privat brug, eller til ikki momspligtige aktivi​teter...... Regul​ering af indgående moms som følge af ændret anvendelse skal foretages på det tidspunkt, hvor reguleringen konstateres, dvs. i forbindelse med regnskabsårets udløb...”

Víst verður eisini til M.6 í somu vegleiðing, har tað stendur:

“Hvis det konstateres, at der ikke drives registreringspligtig virksomhed, vil virksomheden

blive afmeldt fra registrering. Der skal herefter ske momsberigtigelse m.m. af varelagre, maskiner og andre driftsmidler mv.”

Toll- og Skattstova Føroya metir seg hava staðfest, at virkið ikki er vinnuliga rikið, tvs. Tal​an er ikki um mvg-skyldugt virksemi. Av tí sama er ein broyting hend í frádrátt​arrætt​i​num, sum omanfyri víst. Bilurin verður nýttur til virksemi, sum ikki er mvg-skyldugt, og tí er talan ikki um eina útreiðslu, sum burturav viðvíkur sølu av avgjaldsskyldugum vørum og tænastum, og skal tí, sum omanfyri donsku reglur vísa, javnast fyri frádrigið íløgu-mvg við 1/5 fyri hvørt roknskaparár av tí avgjaldsupphædd, sum er goldin í sambandi við keyp av viðkomandi rakstrargøgnum.

Í hesum føri skal javnast við 4/5 av íløguni av bilinum, soleiðis:

Íløga 4. ársfjórðing 2004 kr. 207.680, harav mvg er kr. 51.920. At javna 4/5 av 51.920=

41.536.

Niðurstøðan hjá Toll- og Skattstovu Føroya er, at virkið verður strikað sum mvg-skyldugt

galdandi frá 31. desember 2004 umframt at afturført verða kr. 41.536 av íløgu-mvg, sum

skulu gjaldast inn aftur til Toll- og Skattstovu Føroya.

Víst verður eisini á avgerð frá Skatta- og avgjaldskærunevndini máls nr. 04-03-31-24, har eitt seyðahald hjá bónda ikki varð mett sum vinnuligt virksemi.

Avgerðin hjá Skatta- og avgjaldskærunevndini:

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað er bert vinn​u​lig søla, sum skal vera skrásett til meirvirðisgjald, samanber eisini § 1 í meir​virð​is​gjaldslógini.

Henda orðing av mvg-lógini hevur við sær, at metingin av avgjaldsskylduni svarar til ta met​ing, sum verður gjørd, tá avgerast skal, um eitt virki er vinnuligt í skattligum høpi.

Avgerðin er ítøkilig og inniber eina samlaða meting av virkseminum hjá kæraranum, har ein avgerandi fyritreyt er, at virksemið er rikið við fíggjarligum vinningi fyri eyga.

Talan er um eitt festi, sum er 5 merkur. Inntøkan av landbúnaðarvirkseminum hevur verið kr. 27.000 í 2002, 20.700 í 2003 og kr. 24.900 í 2004.

Úrslitið eftir avskrivingar í 2002 var kr. 169, í 2003 kr. -15.551 og í 2004 kr. -49.958. Úrslitið áðrenn avskrivingar er positivt øll trý árini.

Skornir hava verið ávikavist 45, 55 og 67 seyðir, harav ávikavist 10, 25 og 30 eru seldir.

Áseyðatalið er í hesum tíðarskeiði hækkað frá 70 til 90.

Inntøkan er heldur lág, men útreiðslurnar eru eisini so lágar, at nakað av rúmd er fyri íløgum.

Úrslitið eftir avskrivingar javnvigar eitt ár og gevur hall hini bæði árini. Áseyðatalið er eisini lágt, og talið av seldum seyði er lágt.

Upplýst er tó, at orsøkin til, at áseyðatalið er somikið lágt, er, at stórt felli var fyri nøkrum árum síðani og at roynt verður at bøta um støðuna. Kærarin arbeiðir við at hækka seyða​talið, og málið er at skera 130 seyðir. Tað sæst eisini, at tað er eydnast honum at hækka á​seyða​talið, talið av skornum seyði og talið av seldum seyði.

Harafturat kann vísast á, at Toll- og Skattstova Føroya hevur ikki kært avgerðina hjá Kommu​nalu Skattakærunevndini og harvið hevur góðtikið, at virksemið er vinnuligt skattliga í 2004 grundað á, at hann er í ferð við at “byggja nakað upp”. Tá metingin av vinn​u​ligum virksemi í meirvirðisgjaldinum sum nevnt svarar til metingina í skattinum, metti nevndin, at virksemið eisini átti at verða góðtikið sum vinnuligt í meir​virðis​gjaldinum.

Skatta- og avgjaldskærunevndin avgjørdi sostatt at geva kæraranum viðhald í, at hann ikki skal strikast úr meirvirðisgjaldsskránni 1. januar 2005.

Tá nevndin hevur avgjørt at broyta avgerðina hjá Toll- og Skattstovu Føroya og meta

virksemið sum vinnuligt, ávirkar hetta eisini avgerðina um javning av íløgu-mvg á tann hátt, at nýtslan ikki er broytt, og javning tí ikki skal gerast. Soleiðis avgjørdi Skatta- og avgjaldskærunevndin eisini at broyta avgerðina um javning av íløgu-mvg’num.
